
Қайғы-қасіреттер мен қиыншылықтар Ислам тұрғысынан
және
 апаттардан, бақытсыздықтардан, ауру-сырқаттар мен уайым-қайғыдан сақтайтын және құтқаратын 
кейбір дұғалар 
Бірінші басылым
Дайындаған
Абу Ж’афар Балкари

сайтының редакциясы

Қазақ тіліне орыс тілінен аударған «Абу Ханифа мирасы» сайтының редакциясы
Аса Мейірімді, ерекше Рахымды Аллаһтың атымен
Біз Оны ғана мадақтайтын және Одан ғана көмек пен кешірім тілейтін Аллаһқа мақтаулар болсын! Аллаһтан өзіміздің нәпсіміздің және амалдарымыздың жамандығынан пана іздейміз. Кімді Аллаһ тура жолмен жүргізсе, оны ешкім адастыра алмайды. Ал кімді Аллаһ тастап қойса, оны ешкім тура жолға сала алмайды. Жалғыз Аллаһтан басқа құлшылыққа лайықты ешкім жоқтығына куәлік береміз, және Мухаммад – Аллаһтың құлы, әрі Оның Елшісі екеніне куәлік береміз. 
Содан кейін:

Ауру-кеселдерге, қайғы-қасіреттерге және қиыншылықтарға деген қатынас
Егер мүмін адам Аллаһтың үкімі мен тағдырына Оның кемел Даналығы мен бүкіл нәрсені қамтитын Мейіріміне, сондай-ақ Аллаһтың үкімдері кемшіліктерден пәк екеніне сенімді болған күйінде қарайтын болса, бұл оны жан тыныштығына бөлеп, Аллаһтың тағдырына разы етеді.
Осылайша мұсылман кісі өзіне ақырет Жәннаты тигенге дейін, осы дүниенің жәннатына-ақ бөленеді. Шейхул-Ислам Ибн Таймияның айтқанындай: «Ақиқатында, бұл дүниеде Жәннат бар, кім оған кірмейтін болса, ол ақыреттің де Жәннатына кірмейді» Қз.: “Мадариж әс-саликин”.
Егер мүмін пенде Аллаһ Елшісінің (оған Аллаһтың игілігі мен сәлемі болсын): «Мүмін адамның жағдайы қандай таңғаларлық! Ақиқатында, оның барлық жағдайында ол үшін игілік бар, және бұл мүміннен басқа ешкімге нәсіп етілмеген. Егер оған қуаныш жетсе, ол Аллаһқа шүкіршілік-мақтауларын айтады, және бұл ол үшін игілікке айналады. Егер оның басына қайғы түссе, ол оған сабыр етеді, әрі бұл да оған игілік болады» (Муслим 2999), -  деп айтқан сөздерінің хақтығына сенімді болса, онда қалайша басқаша болу.
Абу Хурайра (Аллаһ оған разы болсын) Пайғамбардың (оған Аллаһтың игілігі мен сәлемі болсын) былай дегенін хабарлайды: «Мүмін әйел мен мүмін еркек күнәдан тазарған күйлерінде өздерінің Раббыларын кездестірмейінше, олардың денелеріне, мал-мүліктеріне  және ұрпақтарына қатысты сынақтар түсуін қоймайды» Ахмад 2/450, әл-Бухари «әл-Адаб әл-муфрадта» 494, әт-Тирмизи 2399. Хадис сахих. Қз.: “әс-Силсилә әс-сахиха” 2280.
Абу Са‘ид әл-Худри және Абу Хурайра (Аллаһ оларға разы болсын) Пайғамбардың (оған Аллаһтың игілігі мен сәлемі болсын) былай деп айтқанын жеткізеді: «Мұсылманға нендей нәрсе кезікпесін: мейлі ол шаршап-шалдығу болсын, ауру болсын, қорқыныш, мазасыздық болсын, сәтсіздік болсын, қайғы болсын немесе тіпті (денесіне) тікен кірсе де -  Аллаһ міндетті түрде осы үшін оның күнәларының бірін кешіреді». Әл-Бухари 5641.
Әнас ибн Маликтен (Аллаһ оған разы болсын) Аллаһ Елшісінің (оған Аллаһтың игілігі мен сәлемі болсын) былай деп айтқаны жеткізіледі: «Аллаһ Өзінің құлына жақсылық қалаған кезде, Ол оны осы дүниеде жазалайды, Егер Ол Өзінің құлына жамандық қаласа, жазасын Қиямет Күніне қалдырады». Әт-Тирмизи 2396, Ибн Мәжаһ 4031.  Хадистің сенімділігін имам әт-Тахауи және шейх әл-Әлбани растаған. Қз.: “Шарх мушкил әл-асар” 2050, “әс-Силсилә әс-сахиха” 1220.

Әл-‘Азизи: “Яғни Аллаһ оған арғы дүниеде (ақыретте) бүкіл күнәларына толық жазасын беру үшін, оны бұл дүниеде жазаламайды”, - деген. Қз.: “Сираж әл-мунир” 1/88.
Шейх Сулейман ибн Абдуллаһ мұны түсіндіріп, былай дейді: «Бұл пенденің әрдайым сау-саламат жүруге деген меселін қайтарады, өйткені ол өзінің игі істерінің сыйын осы дүниеде алып қойды деген қауіп бар. Ал Аллаһ Өз жауларының бұл дүниеде жазаланғанын қаламайтынындай, жақын құлдарының да бұл дүниеде сыйға бөленгенін қаламайды. Алайда олардың сыйы – Ол оларды Өзінің құзырында орналастырып, оларға разы болатыны. Бұл туралы Аллаһ Құранда былай деп айтқанындай: «Күдіксіз, тақуалар Жәннаттағы өзендер жағасында болады. Аса Құдіретті шексіз билік Иесінің құзырындағы қалаған орында» («әл-Қамар» сүресі, 54: 54-55). Сондықтан да Пайғамбар (оған Аллаһтың игілігі мен сәлемі болсын) ауру туралы айтып жатқанда, бір адам: «Уа, Аллаһтың Елшісі, ал ауру дегеніміз не? Аллаһтың атымен ант етейін, мен ешқашан өмірімде ауырған емеспін», - деді. Сонда Аллаһ Елшісі (оған Аллаһтың игілігі мен сәлемі болсын): «Тұр да, біздің арамыздан кет, расында, сен бізден емессің», - деді».
Сулейман ибн Абдуллаһ айтып өткен бұл хадисті Абу Дауд (3089) келтіреді, ал шейх әл-Әлбани оны әлсіз деп атаған. Алайда Абу Хурайрадан жеткен тура сол мағынадағы хадис бар: “Бірде бір бәдәуи келді де, Пайғамбар (оған Аллаһтың игілігі мен сәлемі болсын) одан: «Сен безгекпен ауырып көрдің бе?», - деп сұрады. Ол: «Безгек деген не?», - деп сұрады. Пайғамбар (оған Аллаһтың игілігі мен сәлемі болсын): «Ет пен терінің арасындағы қызу», - деді. Ол: «Жоқ», - деп жауап берді. Сонда Аллаһтың Елшісі (оған Аллаһтың игілігі мен сәлемі болсын): «Сен өміріңде бас ауруымен ауырып па едің?», - деп сұрады. Ол: «Бас ауруы дегеніміз не?», - деп сұрады. Ол оған: «Тер шығарып басты қысатын күш», - деді, Ол тағы да: «Жоқ», - деп жауап берді. Әлгі адам кеткенде, Пайғамбар (оған Аллаһтың игілігі мен сәлемі болсын): «Кім Тозақ тұрғындарының адамын көргісі келсе, (осыған қарасын)», - деді“. Әл-Бухари  «әл-Адаб әл-муфрад» № 495. Шейх әл-Әлбани хадистің сахихтығын растады.
Әрі қарай Сулейман ибн Абдуллаһ былай деп жазады: “Бұл хадисте мүміннің басына түсетін сынақтар мен бақытсыдықтар, адамдар арасында қалыптасып қалған пікірге қарамастан, жақсылықтың нышаны болып табылатынына нұсқау бар. Хадис үнемі сау болып жүруден қорқу керектігіне, өйткені бұл жаман нышан болып табылатынына нұсқайды. Сондай-ақ онда Аллаһқа үміт етіп, Оған тәуекел ету керек екендігіне, және Аллаһ сізге қатысты сізге ұнамайтын нәрсені тағдыр еткенде, Ол туралы жақсы ойда болу керек екеніне де нұсқау бар. Сондай-ақ  хадис Аллаһтың келесі сөздерінің мағынасын да қамтиды: «Бәлкім, жек көрген нәрселерің сендер үшін қайырлы болуы мүмкін. Және, бәлкім, жақсы көрген нәрселерің сендер үшін жаман болуы да мүмкін. Аллаһ біледі, ал сендер білмейсіңдер» («әл-Бақара» сүресі, 2: 216)”. Қз.: “Тәйсирул-‘Азизил-Хамид” 1033.
Имам әл-Бухаридің Сахихында Аллаһ Елшісінің (оған Аллаһтың игілігі мен сәлемі болсын) былай деген хадисі бар: «Аллаһ кімге игілік қаласа, сол адамға бұдан (аурудан) бір нәрсе келеді». Әл-Бухари, 5645.

Керісінен түсінетін болсақ, Аллаһ кімге жақсылық қаламаса, ол ешқандай аурумен ауырмайды. Яғни ол күш-қуатты, сап-сау қалпында жүре береді, әрі оның басына ешбір  қайғы түспейді. Алайда Пайғамбардың (оған Аллаһтың игілігі мен сәлемі болсын) ауырғаны, және басқаларға қарағанда екі есе қатты ауырғаны белгілі. Көп адамдар үздіксіз денсаулық пен ешқандай аурудың болмауы – бұл үлкен игілік және Аллаһтың ол адамға, оның істеріне разы екендігін білдіретін нығметі деп ойлайды. Алайда Аллаһтың Елшісі (оған Аллаһтың игілігі мен сәлемі болсын) мұндай адам туралы: «Кім Тозақ тұрғындарының адамын көргісі келсе, (осыған қарасын)», - деді. 
Аллаһ Елшісі (оған Аллаһтың игілігі мен сәлемі болсын) сондай-ақ былай деді: «Аллаһтың құлы жер бетін күнәсіз басып жүрмейінше, оған ауыртпашылықтар мен жамандықтар келуін қоймайды». Ибн Мәжаһ 4023, Ибн Хиббан 2901. Хадис сахих. Қз.: “әс-Силсилә әс-сахиха” 143.

Шейхул-Ислам Ибн Таймия былай дейтін: “Қиыншылықтар мен қайғы-қасіреттер  қайыр болып табылады, өйткені олар адамды күнәларынан тазартып, сабырлыққа жетелейді, ал сабырлық танытқаны үшін ол сый-сауап алады. Сондай-ақ бұл нәрселер Аллаһқа жалбарыну, Оның алдында кішірейіп бас ұру, жаратылғандардан шеттелу секілді игі нәрселерге алып келеді. Өйткені егер тіпті адамның басына түсетін қайғы-қасіреттер мен қайғыдан түсетін нәрселерге тікелей назар салсақ, Аллаһ осылар арқылы оның күнәларын өшіреді, ал бұл үлкен игіліктердің бірі екені белгілі. Әрі егер адам күнә жасағандардан болатын болса, оған осы өмірдегі қайғы-қасіреттері мен қиыншылықтары арқылы Аллаһ оның күнәларын ақыретте жеңілдеткені қажет. Осы себепті қайғы-қасіреттер мен бақытсыздықтар бүкіл жаратылғандарға қатысты рахым әрі игілік болып табылады, тек өздеріне келген нәрселердің себебінен бұрынғысынан бетер күнә жасайтындардан басқа. Мұндай жағдайда олардың басына түскен нәрселер, діндеріне әсер етуінің себебімен, игілікке емес, жамандыққа айналады.
Ақиқатында, адамдардың арасында бастарына кедейлік, ауру, немесе аштық түссе, күйзеліске ұшырап, ашу-ызаға бой беріп, екіжүзділік танытатындары бар, әрі бұл олардың жандары мен жүректерінің ауруына душар етеді. Мұндай адамдар не анық күпірлікке түседі, не болмаса діндерінен жаман көрініс табатын өз міндеттерінің бір бөлігін тастайды немесе қандай да бір күнәлар жасайды. Әрі олардың басына түскен бақытсыздықтар мен қайғы-қасіреттердің жемісінің салдыранан, игілікте болу олар үшін сынақтардан айырықша үлкен жақсылық болып табылады. Бірақ, мысалы, тура осы қасіреттер оның сабыр мен бойсұнушылық танытуына себеп болған және бұл сынақтар оның дініндегі игілікке айналған адам үшін болғандай, қасіреттің өзінен емес.  
Әрі Раббының бұл ісі өздігінше жаратылғандарға көрсетілген мейірім болып табылады, және Аллаһ осы үшін мақтау-мадақтарға лайық. Егер де осы әрекетпен мойынсыну мен бағыну байланысты болса, онда бұл Аллаһтың осы нәрселер басына түскен адамға көрсеткен тағы бір мейірімі болады. Ал егер мұнымен күнә жасау байланысты болса, онда бұл адамдардың, мейлі бақытсыздықта болсын немесе игілікте болсын, бір-бірінен ерекшеленетін нәрсесі ғой.
Әрі сынаққа түсіп, сонымен қоса сабырлық берілген адам үшін бұл сабырлық оның дініндегі игілікке айналады және ол күнәлардан арылған соң мейірімге бөленеді, ал Раббысын мақтап-мадақтауы арқылы ол Раббысының оған қатысты мақтауына ие болады, өйткені Аллаһ былай деді: «Міне, солар – Аллаһтың мақтауы мен  мейірімініне  бөленгендер, әрі олар хақ жолында» («әл-Бакара» сүресі, 2: 157).
Сөйтіп, пенде өзінің Раббысынан күнәларының кешірілуіне ие болады, сондай-ақ оның дәрежесі де көтеріледі, ал бұл ең үлкен игіліктердің бірі болып табылады.
Сондықтан басына сынақтар түскен әрбір адамға сабыр ету уәжіп болып табылады. Әрі кім табанды түрде сабыр етіп, сонысымен өзінің міндетін орындайтын болса, сол аталғандардың бәріне ие болады”. Қз.: “Мәжму’ул-фатауа” 17/26-27, қысқартылған.
Шейх Мухаммад Са’ид Раслән бұл сөздерге жасаған түсіндірмесінде былай деді: “Бұдан біз дінімізді дұрыс түсінумен түсінбейтінімізді көреміз, Аллаһтың мейірімі түскендерден басқалары, әрине. Егер біз дінімізді дұрыс түсінгенімізде, Аллаһтың бізге қатысты шешкен, тағдыр еткен барлық нәрселерінде Оған шүкірлігімізді білдіретін едік қой. Тіпті оған қоса, адам бұл нәрсеге Аллаһтың басқа да игіліктерінің бір игілігі ретінде қарайтын еді, және осы арқылы Аллаһ құлын Оны мақтап-мадақтау, Оған мойынсыну секілді құлшылық түрлеріне келтіретінін түсінер еді. Және жоғарыда келтірілген хадисті дұрыс түсінетін болсақ, онда бізге өзінің өмірлік жолында жанұясының ортасында қам-қайғысыз  және қауіп-қатерсіз тіршілік етіп жүрген адамның Аллаһтан өз мал-мүлкінде, балаларында, әйелінде, кең үйде т.с.с. сырт көзге көрінетін игіліктерді алатыны және өзінің қалауында дәл осыған ұмтылатыны, ал Аллаһтың дінінің мәніне қатысты хабарсыз болатыны  айқын болады. Әлдекіммен осы нәрсе  дәл осылай орын алатын болса, біліңіз, ол адам мейірімге бөленгендерден емес. Біздің салиқалы сәлафтарымыз өздеріне еш жамандық, ауру келмей жатса, мазасызданатын болған. Өйткені олар өздерінің басына түсетін нәрселер арқылы Аллаһ олардың кемшіліктерін түзеп, күнәларын кешіретінін білетін. Біз бұны Аллаһ Елшісінен (оған Аллаһтың игілігі мен сәлемі болсын) келген мына хадистен көретініміздей: «Егер Аллаһ Өзінің құлына жамандық қаласа, одан (жазаны) ұстап тұрады», - яғни оның күнәларының жазасын кейінге қалдырады, ал бұл өмірдегі жаза ақыреттегі жазамен салыстырғанда түкке де тұрғысыз екені белгілі. Бұл дүниеде оның басына түсетін нәрселер қаншалықты зор болмасын, ол соған сәйкес келетін ақыреттегі азаптың жанында болмашы ғана. Әрі мен Аллаһтан амандық пен игілікте болуды сұраймын”.
Біз бұл хадистер мен ғалымдардың сөздерінен Аллаһтың жақсы көруі бұл өмірде не денсаулықтың мықтылығымен, не ұрпақтың көптігімен, не байлықпен, не ешбір басқа дүниелік игіліктертермен өлшенбейтінін көреміз. Алайда Аллаһтың жақсы көруі, шын мәнісінде, Ол кімді дінге әкеліп, оған (дінде) табандылық берген болса, сол адамнан көрінісін табады! Ибн Мас’удтан (Аллаһ оған разы болсын)  Аллаһ Елшісінің (оған Аллаһтың игілігі мен сәлемі болсын) былай деп айтқаны жеткізіледі: “Ақиқатында, Аллаһ Тағала  сендердің араларыңда ризықтарыңды бөліп үлестіргеніндей, мінез-құлықтарыңды да бөліп үлестірген. Және ақиқатында, Аллаһ Тағала бұл дүниені сүйген  құлына да, сүймеген құлына да береді. Алайда Ол дінді жақсы көретін құлынан басқа ешкімге бермейді! Ал кім дүние-мүлкін жұмсауға сараңдық етсе, жаумен күресуден қорықса, және түнгі намаздарды орындай алмаса, сол жиі-жиі: «Субхан-Аллаһ», «Әлхамдулилләһ», «Лә иләһа иллә-Ллаһ» және «Аллаһу Әкбар», - деп айтып жүрсін”. Әл-Исма’или “әл-Му’жәм” 1/114, Абу Ну’айм “әл-Хилья” 4/166, әл-Баззар “әл-Бахр әз-захар” 2026. Хадис сахих. Қз.: “әс-Силсилә әс-сахиха” 2714.

Сыйдың үлкендігі сынақтардың үлкендігіне сәйкес болады
Әнас (Аллаһ оған разы болсын) Аллаһ Елшісінің (оған Аллаһтың игілігі мен сәлемі болсын) былай деп айтқанын жеткізеді: «Ақиқатында, сыйдың үлкендігі сынақтар мен қайғы-қасіреттердің үлкендіне сәйкес болады, және расында, Аллаһ бір елді жақсы көрсе, оларға түрлі сынақтар (қайғы-қасіреттер) жібереді. Кім (сынаққа түскенде) разылық танытса, оған Аллаһтың да разылығы болады. Ал кім ашу танытса, соған - Аллаһтың ашуы». Әт-Тирмизи 2396, Ибн Мәжаһ 4031. Хадис сенімді. Қз.: “әс-Силсилә әс-сахиха” 146.

Имам Ахмад Махмуд ибн Ләбидтен (Аллаһ оған разы болсын) осыған ұқсас басқа бір хадис келтіреді. Пайғамбар (оған Аллаһтың игілігі мен сәлемі болсын) былай деді: «Егер Аллаһ қандай да бір елді жақсы көрсе, ол елге сынақтар (қайғы-қасіреттер) жібереді. Кім сабырлық танытса - оған да сабырлық, кім сабырлық танытпаса - оған да сабырлық болмайды». Ахмад 5/428, әл-Бәйһақи  “Шу’аб әл-иман” 9784. Хафиз әл-Мунзири және хафиз Ибн Хәжар хадистің барлық жеткізушілері сенімге лайықты деген. Ал шейх Ибн Хәжар әл-Хайтами хадисті сенімді деп атаған. Қз.: “Тарғиб уә Тархиб” 4/124, “Фәтхул-Бәри” 10/108, “әз-Зәуажир” 1/315.
Абдуллаһ ибн Мас’уд (Аллаһ оған разы болсын) былай деп әңгімелейтін: “Бірде мен қатты қызудан қиналып жатқан Пайғамбарға (оған Аллаһтың игілігі мен сәлемі болсын) кірдім де: «Қызуың қандай қатты! - дедім (, сосын), - Бұл саған екі еселенген сый әзірленгендіктен бе?», - деп сұрадым. Ол: «Иә, сондай-ақ азап шегетін кез-келген мұсылманды, ағаш өзінің жапырақтарынан қалай арылса, Аллаһ тура солай оны да күнәларының (ауыртпалығынан) босатады», - деді”. Әл-Бухари 5647.
Сулейман ибн Абдуллаһ былай деді: “Пайғамбарлар басқа адамдардан анағұрлым көп сый-нығметке бөленетіндіктерінен, оларға басқалардан гөрі көбірек сынақтар мен қасіреттер түсетін болған. Бұл Са’дтың хадисінде жеткеніндей. Ол Пайғамбарға (оған Аллаһтың игілігі мен сәлемі болсын) келіп: «Адамдардан кімдер ең көп сынақтарға түскен?», - деп сұрады. Ол: «Пайғамбарлар, сосын (иманы бойынша) соларға жақын болғандар, сосын оларға жақын болғандар. Әрі адам өзінің дінінің (иманының) дәрежесіне қарай сыналады. Егер ол дінде берік болған болса, оның сынақтары да артып отырған. Ал егер оның дінінде әлсіздік болған болса, өзінің дініне қарай сыналатын болған. Әрі пенде күнәлардан тазарған күйде жер бетін басып жүрмейінше оның басына қиыншылықтар мен қайғы-қасіреттер түсуін доғармайды», - деп жауап берді. Әт-Тирмизи 2/64, Ибн Мәжаһ 4023, Ибн Хиббан 2901. Хадис сенімді. Қз.: “әс-Силсилә әс-сахиха” 143.
Кейбір ғалымдар «сыйдың үлкендігі қайғы мен сынақтардың үлкендіне сәйкес болады» деген сөздер қайғы-қасіреттер мен ауру-сырқаттар үшін пенде сый-сауапты күнәлардың жуылып-шайылуынсыз алатынын білдіреді деген. Дегенмен, шейхул-Ислам (Ибн Таймийя), Ибн әл-Қайим және өзге де ғалымдар ауру мен қайғы-қасіреттер   тәубе және кешірім сұрап дұға ету, сабыр таныту және тағдырға разы болу секілді игі істердің себебіне айналатын жағдайлардан тыс, олар үшін (аурулар мен қайғы-қасіреттер) берілетін сый күнәлардың кешірілуі болады деп айтқан. Ақиқатында, мұндай жағдайда олар бастарына түскен қайғы-қасіреттер мен аурулардың себебінен туындаған және орын алған нәрселер үшін сыйға кенелетін болады. Бұған Пайғамбардың (оған Аллаһтың игілігі мен сәлемі болсын): «Ақиқатында, Аллаһтың алдында пенденің өз амалдарымен жетпейтін үлкен дәрежесі болуы мүмкін. Әрі ол осы үлкен дәрежеге ие болмайынша, Аллаһ оны оның ұнатпайтын нәрселерімен сынаққа алуын қоймайды» Абу Я’лә 4/1447, Ибн Хиббан 693. Хадис сахих. Қз.: “әс-Силсилә әс-сахиха” 2599". 
Осы сөздерден кейін Мухаммад Са’ид Рәслән былай деді: “Шынымен де, адам кейде Аллаһтан Жәннатың ең жоғарғы дәрежесін сұрайтын кездер болады, ал ол - әл-Фирдаус, әрі сонымен бірге сол дәрежені алуы үшін игі істер атқармайды. Алайда Аллаһ оның дұғасын қабыл етеді де, бұл үлкен дәрежені оған береді. Бірақ пенде тиісті игі істерді орындауға ұмтылмайтындықтан, Аллаһ оған сынақтар мен қайғы-қасіреттер жібереді де, соларға қоса қажетті сабырды да сыйлайды”. Қз.: “Қираа у та‘лик ‘аля әт-Тайсир”.
Шейх Сулейман сөзін былай жалғастырады: “Ал ғалымдар (Пайғамбардың (оған Аллаһтың игілігі мен сәлемі болсын) сөздері адамның басына түскен сынақтар үшін оның күнәлары кешірілмейді, алайда оның дәрежесі көтеріледі дегенді қамтитын) бірінші пікірге: "«Ақиқатында, сыйдың үлкендігі қайғы-қасіреттер мен сынақтардың үлкендігіне қарай» деген хадис оның дәрежесі тек ол сабыр етіп, Аллаһтың сыйына үміт еткенде ғана жоғарылайтынын білдіреді", - деп жауап береді.
Пайғамбарлар (оларға Аллаһтың сәлемі болсын) Аллаһтың сүйген құлдарының ішіндегі ең жақсылары болғандықтан, олар басқаларға қарағанда көбірек сынақтарға алынған, әрі олардың басына олардан басқа ешкім Аллаһ үшін сабыр етіп төзбеген нәрселер түскен. Бұл олардың осы арқылы ұлы  сый-сыяпат пен разылықтың биік шыңына жетулері үшін. Сондай-ақ бұл адамдар кейіннен олардан үлгі алып, олар да пенде болғанын, оларға да басқа адамдарға түсетін сынақтар, қайғы мен қиыншылықтар түскенін, және адамдар осының бәрін біліп, оларға емес, Бір Аллаһқа ғана құлшылық етулері үшін.
Әлдебіреу: «Қалайша Аллаһ жақсы көретін пенделеріне қайғы-қасіреттер мен сынақтар жіберуі мүмкін?», - деп сұрауы ықтимал.
Мұның жауабы, егер адамдардан ешкім күнә жасаудан қорғалмағандығын назарға алатын болсақ, онда сынақ түріндегі қайғы-қасіреттер мен бақытсыздықтар, бұған сенімді хадистер мен «Оларды күнәлардан тазарту үшін, қайғы-қасіреттермен сынайтын боламын» деген иләһи сөздер нұсқайтынындай, осы күнәлардан тазартады. Қз.: “Кәлиматул-ихләс “46, “Мәдариж әс-саликин” 1/194, “әл-‘Уқуд әд-дуррийя” 343.
Сондай-ақ сабырлық танытуда мығым болған мүмін үшін басынан өткерген сынақтарының жемісі Жәннаттағы дәрежесінің көтерілуі болып табылады, бұл туралы хадисте былай деп айтылғандай: «Аллаһ Өзінің құлына ол өз амалдарымен жете алмайтын жоғары орынды тағдыр етсе, оның денесінен, немесе оның баласынан, немесе оның дүниесінен бір нәрсемен сынайды. Одан кейін ол Пәк Аллаһ Тағала жазып қойған әлгі жоғары дәрежеге жетпейінше, Аллаһ оған сабыр береді». Ахмад 5/272, Абу Дауд 3090. Хадистің сенімділігін имам әс-Суюты, имам әл-Мунауи және шейх әл-Әлбани растаған. Қз.: “әс-Силсилә әс-сахиха” 1599, 2599.
Сондай-ақ бұл тәубеге алып келетіндіктен де. Өйткені, ақиқатында, пенде бұл дүниеде өз күнәларына өкінуі үшін, Аллаһ оны қайғы-қасіреттермен сынайды, бұл туралы Аллаһ: «Адамдардың қолдары істегендерінің кейбірінің сазайын таттыру үшін құрлықта әрі теңізде бұзықтық шықты. Мүмкін, олар бағыттарынан қайтар» («әр-Рум» сүресі, 30: 41), - деп айтқанындай.
Егер Аллаһ әлдебіреуді оның басына түскен қайғы-қасіреттері арқылы тәубеге келтірсе, бұл ол үшін Аллаһтың берген ең үлкен игіліктерінің біріне айналады. Өйткені осы арқылы пенде Аллаһқа дұға етіп жалбарына бастайды және Оған мойынсұнып бағынатын пендеге айналады. Сондықтан да өзінің Раббысына дұға етіп жалбарынбайтын және басына түскен қайғы-қасіреттерді мойынсұнушылықпен қабылдамайтын адамдарға Аллаһ Тағала сөгіс білдіреді. Бұл туралы Аллаһ былай деп баян етеді: «Рас, оларды азапқа алдық. Бірақ олар сонда да Раббыларына мойынсал болмады, әрі жалбарынбады» («әл-Муминун» сүресі, 23: 76).
Аллаһқа жалбарынып жасалған дұға және Оның алдындағы мойынсұнушылық үлкен игіліктердің бірі болып табылады. Бұл екі нәрсе, сондай-ақ олардың алдында түскен қандай да бір сынақтар дінді дұрыс ұстанудың ең ұлы сипатарының бірі болып табылады, өйткені діннің туралығы - Аллаһқа құлшылық етіп, Оған тәуекел етуде әрі дұғаларында Аллаһпен қоса басқа құдайларға жалбарынбау, ол мейлін дұға-құлшылық немесе дұға -тілек болсын. 
Егер Аллаһ сені, жалғыз Оған құлшылық етуді және парызды орындап, тыйым салынғаннан бас тартуда Оның пайғамбарларына бойұсынуды өзіне қамтитын тәубеге алып келсе, демек, сен Аллаһқа шынайы құлшылық етушілерденсің. Сен оған жалбарынасын, бұл Аллаһтан өзіңнің қажеттіліктеріңді сұрап-өтінуде көрініс табады,  әрі сен өзің үшін пайдалы деп көріп тұрған нәрсені сұрайсың және өзіңе зиян деп көрген нәрседен Одан пана іздейсің. Бұл Аллаһтың саған берген ең ұлы игіліктерінің біріне айналады. Ал мұндай нәрсе әдетте адамның басына қайғы-қасіреттер түскенде орын алады. Егер адам осы игіліктерге ауыртпашылықтар мен қайғы-қасіреттер кезінде қол жеткізетін болса, онда бұл қайғы-қасіреттерге Аллаһтың басқалардан да қатты сүйетін құлдары тіптен де лайық. Сондықтан да бастарына ауыртпашылықтардан әлдебір нәрселер келіп түскен жандар осы үшін Аллаһқа алғыс айтулары керек”. Қз.: “Тайсирул-‘Азизил-Хамид” 1034-1037.
Бұл сөздерді шейх Сулейман шейхул-Ислам Ибн Таймиядан «Мәжму’ул-фатауадан» 11/259-260 қысқартылған түрде келтірді. 
Кім (сынаққа түскенде) разылық танытса, оған Аллаһтың да разылығы болады
Шейх Сулайман әрі қарай былай жалғастырды: “Пайғамбардың (оған Аллаһтың игілігі мен сәлемі болсын): «Кім разылық танытқан болса, оған Аллаһтың да разылығы болады», - деген сөздері келесіні білдіреді: кім Аллаһтың үкім еткені мен тағдырына жазған сынақтарға разылығын танытқан болса, оған осы үшін берілетін сый Аллаһтың разылығы болады, Аллаһ мұны былай деп айтқанындай: «Аллаһ олардан разы, олар Аллаһтан разы» («әл-Бәййина» сүресі, 98: 8). Және бұл разы болудың маңыздылығына нұсқайды, нақтырақ айқанда Аллаһтың үкіміне қарсы келмеу, және ашуланбау, және осыған жек көрушілік танытпау. Сол себепті Аллаһтың Елшісі (оған Аллаһтың игілігі мен сәлемі болсын) бір адамға: «Аллаһтың саған жазған нәрсесінде Оны кінәлама да, жазғырма да», - деп бұйырды. Ахмад 5/318, әл-Бәйһақи “әш-Шу‘аб” 9714.

Ибн Мас’уд былай деді: «Ақиқатында, Аллаһ Өзінің мейірімі әрі білімімен жан тыныштығы мен қуанышты  сенім мен разы болуда етті, ал мазасыздық пен уайымды күдіктену мен ашулануда етті». Ханнад “әз-Зуһд” 535.

Ибн ‘Аун былай деді: «Жіберілетін қиыншылықтар мен жеңілдіктерде Аллаһтың үкіміне разы бол. Ақиқатында, бұл сенің қам-қайғыңды азайтып, ақыретте алуды үміттенетін және қалайтын нәрселеріңе жақындатады. Біл, Аллаһтың құлының кедейлік пен қиыншылықтар кезіндегі разылығы оның молшылықтағы, есендіктегі және үміт ету кезіндегі (ражжаа) разылығындай болмайынша, ол нағыз разылық танытуға жеткен болмайды (немесе разылықтың мәнін ұққан болмайды). Қалайша Аллаһтан өз істеріңде көмек сұрап, ал Аллаһтың үкімі сенің қалауыңа сәйкес келмейтінін (қарама-қайшы екенін) көргенде ашулануға болады?! Бәлкім, егер қалаған нәрсең саған берілсе, ол сен үшін құрып опат болуға айналып кететін шығар. Әрі сен Аллаһтың үкімі сенің әуестігіңді қанағаттандыратын кезде оған қуанасын. Ал мұның барлығы ғайып, жасырын нәрселер туралы білімнің болмауынан. Ал егер сен осындай кейіпте болсаң, онда сен өз жаныңа қатысты әділетсіз күйдесің әрі разылық не екенін түсінбепсің». Ибн Абу Дунья “Рида ‘ани-Лләһ” 69.
Әрі қарай Пайғамбардың (оған Аллаһтың игілігі мен сәлемі болсын) мына сөздері: «...Кім ашуланса (сахита), оған – Аллаһтың ашуы...»
Абу Са‘адат былай деді: “Ашу (әс-сахат) – бұл әлдебір нәрсені жақтырмау және разылықтың болмауы. Яғни Аллаһтың тағдырына жақтырмаушылық танытатын адам Аллаһтың жақтырмауы мен ашуына тап болады, ал бұл өздігінше жаза ретінде жетіп асады. Аллаһ: «Бұл, шынында, олар Аллаһты ашуландыратын нәрселерге еріп, Оның разы болатын нәрселерін жек көргендіктен, Аллаһ олардың ғамалдарын жойды» («Мухаммад» сүресі, 47: 28), - деді”.
Бұл аят тағдырға разы болмау – күнәлардың ішінде ең үлкені екенін растайтынын қамтиды, оған қоса, разылық таныту – міндетті (уәжіп) деп есептейтіндер, мысалы, Ибн ‘Акил, осы аятты дәлел ретінде келтіреді.  Бірақ әл-Қады ‘Ияд бұл міндетті (уәжіп) болып табылмайды деген пікірді ұстанған, әрі Ибн Таймия мен Ибн Қайим осыны ең дұрысырағы деп есептеді. Ибн Таймия былай деді: «(Тағдырға) разы болу турасындағы бұйрық сабыр танытуға қатысты бұйрықпен бірдей емес. Алайда (бізге) разылығы барларды мадақтау мен оларға арналып мақтау сөздер айтылғаны жеткен» Қз.: «Мадариж әс-саликин» 2/171.

Исламның ұлы ғұламасы Ибн әл-Қайим былай деді: «Кім Өзінің Раббысын шынайы түрде таныған болса, әрі оның Аллаһтың есім-сипаттарын түсінуі дұрыс болған болса, ол өзінің сәтсіздіктері мен басына келіп төгілетін сынақтар игіліктер мен пайдалардың бір түрі болып табылатынына нық сенеді.  Оған қоса, пенде үшін оған ұнамайтын нәрседе ол жақсы көретін нәрседен гөрі көп игілік бар.  Адам жаны үшін игіліктің ең көп бөлігі дәл сол оған ұнамайтын нәрселерде жасырынған, тура солай зиян мен олардың опат болып, жойылуының себебі де олар жақсы көретін нәрселерде қамтылған. 
Егер Өзінің құлдарына олардың әке-шешелерінен де, олардың өздерінен де артық Мейірімді, даналардың Ең Данасы, Рахымдылардың Ең Рахымдысы, білімділердің Ең Білімдісі (болған Аллаһ) оларға ұнамайтын нәрселер жіберсе, бұл нәрселерде Оның оларға осыны жібермегенінен гөрі көп пайда бар. Әрі Ол бұны олардың қамын ойлап, оларға жақсылық жасап және оларға қатысты жұмсақтық танытып істейді. Және егер оларға таңдау мүмкіндігі берілгенде, олар өздерінің игілікте болуын білімдерімен де, қалауларымен де, істерімен қамтамасыз ете алмас еді. Бірақ Пәк Аллаһ Тағала Өзінің Ілімі мен Мейіріміне сәйкес, олардың шаруаларын басқаруды Өзіне жүктеді, бұл оларға ұнаса да ұнамаса да. Бұны Аллаһтың есімдері мен сипаттары туралы мықты білімі барлар және Оның ешбір үкімінде Оны кіналамайтындар түсінеді. Әрі бұл нәрсе Аллаһ туралы, Оның есім-сипаттары туралы хабары жоқтардан жасырын болып қала береді, нәтижесінде олар Оның басқаруымен таласып, Оның Даналығын жамандап және кемсітіп жатады, және өздерінің бұзылған ойларымен, жалған көзқарастарымен және әділетсіз саясатымен Оның үкімдеріне қарсы келе отырып, Оның қалауына бағынбайды. Осылайша олар өздерінің Раббыларын да танымады, игілікке де қол жеткізбеді.
Егер пенде осы түсінікке ие болатын болса, онда ол ақыреттен бұрын осы өмірдің өзінде-ақ рахаты мәңгілік Жәннаттың рахатынан өзге еш нәрсемен теңесе алмайтын жәннатта болады. Ақиқатында, ол әрдайым Раббысына разы болады, ал разы болу – бұл осы дүниенің жәннаты және (Аллаһ туралы) білетін адамдар үшін жанның тыныштығы. Ақиқатында, разы болу – бұл тағдырдан жанның үлесіне түскен, Аллаһтың Өзінің ол үшін қалаған нәрсесінен басқа еш нәрсе болып табылмайтын нәрселерден оның ләззатқа бөленуі. Сондай-ақ разы болу – ол жанның тыныштығы, Аллаһтың діни үкімдеріне қатысты сенімділік пен сенім арту болып табылады. Аллаһқа Раббы ретінде, Исламға дін ретінде, Мухаммадқа Елші ретінде разы болу дегеніміз – осы. Бұл нәрсенің мәнісіне жетпеген адам иманның ләззатын сезбеген. Және разылық танытудың бұл дәрежесі оның Аллаһтың Әділдігі, Оның Даналығы, Оның Мейірімі мен Оның оған деген ең жақсы таңдауы турасындағы біліміне сәйкес болады. Және ол мұны көбірек түсінген сайын оның Аллаһқа деген разылығы да күшее түседі». Қз.: “әл-Фауаид” 132-136 беттер.
Әнас ибн Маликтен (Аллаһ оған разы болсын) Аллаһ Елшісінің (оған Аллаһтың игілігі мен сәлемі болсын)  былай деп айтқаны жеткізіледі: «Аллаһтың үкімдеріне қатысты разылық танытпайтын, әрі сөйте тұра Аллаһтың тағдырына иман келтірген адам, өзіне Аллаһтан басқа Раббы  тауып алсын».
Бұл хадистің сахихтығын имам әл-Мунауи өзінің «әт-Тайсир» 2/443 еңбегінде растады. Алайда әл-Хайсами бұл хабардың иснадында Хазм ибн Аби Хазм бар екенін, оны Ибн Ма‘ин сенімге лайықты деп, ал қалған мухаддис ғалымдар оны әлсіз деп атағанын айтқан. Бұл хабардың басқа жеткізушілерінің барлығы сенімге лайықты адамдар, бұл туралы «Мәжма’ әз-зауаидте» келтірілетіндей 7/207. Егер бұл хабар сахих болып табылатын болса, онда ол разы болу – уәжіп екеніне нұсқайды.
Шейхул-Ислам былай деген:  “Дәрежесі бұдан да (яғни разы болудан да) жоғары нәрсе – ол басқа түскен қайғы-қасіреттер үшін Аллаһқа алғыс (шүкірлік) білдіру. Адамның бұлай ету себебі: осы нәрседе бұл қайғы-қасіреттер арқылы берілген Аллаһтың игіліктерін көретіндіктен”. Қз.: Мәжму‘ул-фатауа 11/260.
Сынаққа түсуді қалаудың қателігі
Адам сабырлық үшін берілетін Аллаһтың үлкен сыйына жету үшін, өз басына сынақтар мен ауруларды қаламауы немесе Аллаһтан тілемеуі керек.  Сахих хадисте Аллаһ Елшісінің (оған Аллаһтың игілігі мен сәлемі болсын) былай деп айтқаны хабарланады: «Тамақтанып және осы үшін Аллаһқа алғысын айтқан адамға ораза ұстаған мен сабыр еткеннің сауабы беріледі». Ахмад, Ибн Мәжаһ. Хадис сахих. Қз.: «Сахих әл-жәми’» 3943.
Әрі біз, адам өз дінінің мәнін ұғынбайтындығынан, жан дүниесімен айналыспайтындығынан және жүрек амалдарына тиісті көңіл бөлмегендігінен нендей көп нәрседен айырылып қалатынын түсінеміз. Ол үлкен сый-сауаптардан айрылып қалады. Ол құлшылықтың мән-мағынасын, оның негізін көре алмайды, нәтижесінде бар назарын діннің тек сыртқы көріністеріне ғана бөледі.
Сондай-ақ бұл мәселеде өте маңыздысы – осыған қарама-қайшы шекке түспеу және ақыретте жазадан құтылу үмітімен Аллаһтан осы өмірде жазалауын сұрай бастамау. Өйткені адам батыл болуына қарамастан өз басына келіп төгілетін бұл дүниенің қиыншылықтарын көтере алмауы мүмкін, тіпті күпірлікке де түсіп кетуі ықтимал. Сондай-ақ маңызы кем емес тағы бір нәрсе – бұл мұндай адамның Аллаһтың мейірімі мен рахымының кеңдігін, Аллаһ – Кешірім Иесі және кешіруді жақсы көретінін ұғынбайтыны. Бұл Айшадан (Аллаһ оған разы болсын) жеткен хадисте келетініндей. Ол Пайғамбардан (оған Аллаһтың игілігі мен сәлемі болсын): «Уа, Аллаһтың Елшісі, айтыңызшы, егер мен Қадір Түнінің басталғанын білсем, не деп айтуым керек?», - деп сұрады. Ол (оған Аллаһтың игілігі мен сәлемі болсын): “«Уа, Аллаһ, ақиқатында, Сен Кешірімдісің, Аса Жомартсың, Сен кешіргенді жақсы көресің, мені кешіре гөр!»,  - деп айт”, - деді. Әт-Тирмизи, Ибн Мәжаһ, әл-Хаким. Имам Абу ‘Иса әт-Тирмизи, әл-Хаким және шейх әл-Әлбани хадисті сахих деген. Қз.: «Сахих әл-жәми’» 4423.
Және Аллаһ Елшісі (оған Аллаһтың игілігі мен сәлемі болсын) үмметін өздеріне қатысты қаталдық танытудан сақтандырып отырды. Бұл мына хадисте жеткізілетініндей: «Өздеріңе қатысты қаталдық жасамаңдар! Ақиқатында, сендерге дейін өмір сүргендерді өздеріне қатысты қаталдық танытулары опат етті. Сендер олардың қалған-құтқандарын кельялар мен монастырлардан таба аласыңдар». Әл-Бухари “әт-Тарих” 2/97. Хадис хасан. Қз.: “әс-Силсилә әс-сахиха” 3124.
Сондай-ақ басқа сенімді хадисте бірде  Пайғамбар (оған Аллаһтың игілігі мен сәлемі болсын) бір адамды зиярат етіп барғаны туралы жеткізіледі. Әлгі адамның халі мүшкіл болғаны соншалық – ол тіпті әлсіз балапанға ұқсап кеткен болатын. Пайғамбар (оған Аллаһтың игілігі мен сәлемі болсын) одан: «Сен дұға етпейсің бе не, сен өзіңнің Раббыңнан сұрамайсың ба не?», - деп сұрады. Ол: “Иә, мен: «Уа, Аллаһ, егер Сен мені Ақыреттегі өмірімде жазаламақшы болсаң, одан да жазаны осы дүниеде жіберіп тездет», - деймін”, - деді. Пайғамбар (оған Аллаһтың игілігі мен сәлемі болсын): ”Аллаһ Пәк! Ақиқатында, сен бұған төзе алмайсың! Неліктен саған: «Уа, Аллаһ, бізге бұл дүниеде де,  Ақыретте де игілік бер, және бізді От азабынан құтқар», - демеске?!”, - деді. Одан кейін ол Аллаһқа дұға етіп жалбарынды да, Аллаһ оған шипа берді. Муслим 2688.
Пайғамбар (оған Аллаһтың игілігі мен сәлемі болсын) былай деді: «Уа, адамдар, жаулармен кездесуді тілемеңдер, әрі Аллаһтан аманшылық пен құтылуды сұраңдар, ал егер сендер олармен кездесіп қалсаңдар, сабырлық танытыңдар және Жәннат сендердің қылыштарыңның көлеңкесінде екенін біліңдер!» Әл-Бухари 2965, Муслим 1742.
Абу Бакр, яғни Пайғамбардан (оған Аллаһтың игілігі мен сәлемі болсын) кейінгі ең ізгі адам былай деген: «Мен үшін аман-есендікте болып, осы үшін Аллаһқа шүкіршілік-мақтаулар айтып жүру, сынақтарға түсіп, сабыр еткеннен гөрі жақсырақ». Қз.: “Фатхул-Бәри” 6/179.
Дегенмен, сіздің немесе сіздің жақындарыңызға немесе туыстарыңызға аурудан, қайғы-қасіреттен қандай да бір нәрсе түссе, Аллаһ Елшісінің мына сөздерін еске алып жүріңіздер: «Аллаһ Өзінің құлына ол өз амалдарымен жете алмайтын жоғары орынды тағдыр етсе, оның денесінен, немесе оның баласынан, немесе оның дүниесінен бір нәрсемен сынайды. Одан кейін ол Ұлы да, Пәк Аллаһ жазып қойған әлгі жоғары дәрежеге жетпейінше, Аллаһ оған сабыр береді» Ахмад 5/272, Абу Дауд 3090. Хадистің сенімділігін имам әс-Суюты, имам әл-Мунауи және шейх әл-Әлбани растаған. Қз.: “әс-Силсилә әс-сахиха” 1599, 2599.
Сондай-ақ оның келесі сөздерін де: «Мүмін адамның жағдайы қандай таңғаларлық! Ақиқатында, оның барлық жағдайында ол үшін игілік бар, және бұл мүміннен басқа ешкімге нәсіп етілмеген. Егер оған бір қуаныш келсе, ол Аллаһқа мақтауларын айтады, және бұл ол үшін игілікке айналады. Егер оның басына қайғы түссе, ол оған сабыр етеді, әрі бұл да ол үшін игілік болады». Муслим 2999.
Сондай-ақ Аллаһ Тағаланың келесі сөздерін де: «Сендер жек көрген нәрселерің сендер үшін хайырлы болуы мүмкін» («әл-Бақара» сүресі, 2: 216).
Қасіреттер мен бақытсыздықтардан, аурулардан, қайғыдан сақтайтын және құтқаратын кейбір дұғалар
Са‘дтың сөзінен (Аллаһ оған разы болсын) Пайғамбардың (оған Аллаһтың игілігі мен сәлемі болсын) былай деп айтқаны жеткізіледі: “Мен сендерге пенденің бұл дүниеде душар болуы мүмкін қайғы-қасіреттерінен құтқаратын дұғаны хабардар етейін бе? Ол – Зу-н-Нунның (Юнус пайғамбардың) дұғасы: «Сенен басқа құлшылыққа лайықты ешбір құдай жоқ. Сен Пәксің! Ақиқатында, мен әділетсіздерден болдым»”. Әл-Хаким, Ибн Абу әд-Дуния, хадис сахих. Қз.: «Сахих әл-жәми’» 2605.

لاَ إِلَهَ إِلاَ أَنْتَ سُبْحَانَكَ إِنِّي كُنْتُ مِنَ الظَّالِمِينَ

/Лә иләһә иллә Әнта, субханака, инни кунту мина-ззалимин/.
Асма бинт Умайстан (Аллаһ оған разы болсын) Аллаһ Елшісінің (оған Аллаһтың игілігі мен сәлемі болсын) былай дегені жеткізіледі: “Егер уайым-қайғыға, дертке немесе қиындыққа тап болған адам: «Аллаһ – менің Раббым, Оның ешбір серігі жоқ», - десе, ол (дұға) оны мұның барлығынан құтқарады”. Әт-Табарани. Хадис хасан. Қз.: «Сахих әл-жәми’» 1299.

اللهُ رَبِّ، لاَشَرِيكَ لَهُ
/Аллаһу Рабби, лә шәрика ләһу/.
Ибн Умардың (Аллаһ оған разы болсын) мына дұғамен Аллаһқа жалбарынғаны жеткізіледі: «Уа, Аллаһ! Егер Сен мені бақытсыздардың қатарына жазған болсаң, оны өшіріп, бақытты пенделеріңнің қатарына жаза гөр!» Абдуллаһ ибн Ахмад “әз-Зухд” 429. Барлық жеткізушілер сенімге лайықты. 
اللَّهُمَّ إِنْ كُنْتَ كَتَبْتَنِي شَقِياًّ فَامْحُنِي وَاكْتُبْنِي سَعِيدًا
/Аллаһумма ин кунта катабтани шақийян фамхуни уактубни са‘идан/.
Ибн Мас’удтан Аллаһ Елшісінің (оған Аллаһтың игілігі мен сәлемі болсын) былай деп айтқаны жеткізіледі: “Егер мазасыздық немесе уайым басқан пенде: «Я, Аллаһ, шын мәнінде, мен Сенің құлыңмын, Сенің құлың мен күңіңнің ұлымын. Мен Саған бағыныштымын, әрі Сенің үкімің маған міндет, Сенің маған жасаған үкімің әділ. Саған тән болған барлық есімдеріңмен: Өзіңді Өзің атаған, немесе Кітабыңда түсірген, немесе жаратылғандарыңның біріне үйреткен, немесе Өзіңнен басқаға құпия еткен барлық есімдеріңмен - Өзіңе жабарынамын. Маған Құранды жүрегімнің көктемі, кеудемнің нұры, әрі мазасыздығым мен уайымымды әкетуші ете гөр!», - дейтін болса, Ұлы да,  аса Құдіретті Аллаһ міндетті түрде оның қайғысын кетіріп, уайымын қуанышқа алмастырады”. Адамдар: «Уа, Аллаһтың Елшісі! Біз осы сөздерді жаттауымыз керек пе?», - деді. Пайғамбар (оған Аллаһтың игілігі мен сәлемі болсын): «Әрине. Естіген адам оларды жаттап алуы керек», - деді. Ахмад 1/391, Ибн Хиббан 3/972, әт-Табарани 10352. Хадистің сахихтығын имам әл-Хаким, имам әл-Бағауи, хафиз Абул-Фәдл әл-Бағдади, шейхул-Ислам Ибн Таймия, шейх Ибн әл-Қайим және шейх әл-Әлбани растаған.
أَللَّهُمَّ إِنِّي عَبْدُكَ، ابْنُ عَبْدِكَ، ابْنُ أَمَتِكَ، نَاصِيَتِي بِيَدِكَ مَاضٍ فِي حُكْمُكَ، عَدْلٌ فِي قَضَاؤُكَ، أَسْأَلُكَ بِكُلِّ اسْمٍ هُوَلَكَ، سَمَّيْتَ بِهِ نَفْسَكَ أَوْأَنْزَلْتَهُ فِي كِتَابِكَ، أَوْ عَلَّمْتَهُ أَحَدًا مِنْ خَلْقِكَ، أَوِاسْتَأْ ثَرْتَ بِهِ فِي عِلْمِ الْغَيْبِ عِنْدَكَ أَنْ تَجْعَلَ الْقُرْآنَ رَبِيعَ قَلْبِي، وَنُورَ صَدْرِي، وَجَلاَءَ حُزْنِي وَذَهَابَ هَمِّي
/Аллаһуммә инни ‘абдук, ибну ‘абдик, ибну әмәтик, нәсыяти биядик, мәдын фи хукмук, ‘адлюн фи къада-ук, әс алюка бикулли-смин һуа-ләк, сәммайта биһи нәфсак, әу әнзәлтаһу фи китабик, әу ‘алләмтаһу ахадан мин хъәлкъик, әууиста‘ сарта биһи фи ‘ильмиль-гъайби ‘индак, ән тәдж’алә Къурана раби’а къәлби, уа нура садри, уа жәлә-а хузни, уә зәһаба һамми/.
Умар ибн әл-Хаттабтан (Аллаһ оған разы болсын) Аллаһ Елшісінің (оған Аллаһтың игілігі мен сәлемі болсын) былай деп айтқаны жеткізіледі: “Кім қандай да бір аурумен қиналып жатқан адамды көріп: «Саған келіп тиген нәрседен мені құтқарған және Өзінің басқа жаратылыстарының көбінен мені абзал көрген Аллаһқа мақтаулар болсын», - дейтін болса, ол ауру (оған) жуымайды”. Әт-Тирмизи 3431, Ибн Мәжаһ 3892. Шейх әл-Әлбани хадисті жақсы деп атады.
اَلْحَمْدُ لِلهِ الَّذِي عَافَانِي مِمَّاابْتَلَكَ بِهِ، وَفَضَّلَنِي عَلَى كَثِيرٍ مِمَّنْ خَلَقَ تَفْضِيلاً
/Әлхамду ли-Лләһи лләзи ‘афәни миммәбталәкә биһи, уә фәддаләни ‘алә кәсирин миммән халәқа тәфдылән/.
Бірде Усман ибн Абул-Ас (Аллаһ оған разы болсын) Аллаһ Елшісіне (оған Аллаһтың игілігі мен сәлемі болсын) денесіндегі ауруға шағымданып жүгінгені, сонда ол оған былай деп айтқаны жеткізіледі: ”Қолыңды ауырып тұрған жеріңе қойып, үш мәрте: «Аллаһтың атымен!» - деп, (сосын) жеті мәрте, - «Өзім сезінген және жамандығынан үрейленетін нәрседен Аллаһтың ұлылығы мен құдіретіне пана тілеп сиынамын», - деп айт”. Муслим 2202.

بِسْمِ اللهِ
أعُوذُ بِعِزَّةِ اللهِ وَقُدْرَتِهِ مِنْ شَرِّ مَا أَجِدُ وَ أُحَاذِرُ
Үш рет: /Бисми-Лләһ/.
Және жеті рет: /Ә‘узу би-‘иззати-Лләһи уә қудратиһи мин шәрри мә әжиду уә ухәзир/.
Усман ибн Аффаннан (Аллаһ оған разы болсын) Аллаһ Елшісінің (оған Аллаһтың игілігі мен сәлемі болсын) былай деп айтқаны жеткізіледі: “Әр таң атарда және кеш батарда үш реттен: «Оның есімімен көктер мен жердегі ешбір нәрсе зиян тигізе алмайтын Аллаһтың атымен, Ол – Естуші, Білуші!», - деп айтатын Аллаһтың құлына ешбір нәрсе зиянын тигізбейді”. Әт-Тирмизи 3388, әл-Бухари “әл-Адабуль-Муфрад” 660. Хадис сахих.

بِسْمِ اللَّهِ الَّذِي لاَ يَضُرُّمَعَ اسْمِهِ شَيْءٌ فِي الأَرْضِ وَلاَ فِي السَّمَاءِ وَهُوَالسَّمِيعُ الْعَلِيمُ
/Бисми-Лләһи лләзи лә йадурру мә’асмиһи шәй ун фил-арды уә лә фи-ссәмәи, уә һуә с-Сами’уль-‘Алим/.
Бұл хадисті жеткізген Абана ибн Усман (Усман ибн Аффанның ұлы) былай деді: “Мен Усманның (ибн Аффан): «Мен Аллаһ Елшісінің: «Былай деп айтатын Аллаһтың құлына ешбір нәрсе зиянын тигізбейді...», - деп айтқанын естідім», - дегенін естідім”
Абана ибн Усман сал ауруымен қиналатын, және оның бұл хадисті қалай баяндап отырғанын тыңдап отырған бір адам оған сенімсіздікпен қарай бастады. Сонда Абана одан былай сұрады: «Неге маған бұлай қарайсың? Аллаһтың атымен ант етемін, мен Усманға өтірік жауып отырған жоқпын, және Аллаһпен ант етемін, Усман Пайғамбарға (оған Аллаһтың игілігі мен сәлемі болсын) өтірік жапсырмаған. Алайда сол күні мен ашулы едім және осы сөздерді айтпай қойдым, әрі менің басыма келіп түскен нәрсе келіп түсті».
Және соңында әлемдердің Раббысы – Аллаһқа мақтаулар болсын!

